
Аннотация: Бугунги пандемия шароитида аҳолининг энг муҳим товарларга 

бўлган эҳтиёжини қондиришда товар захираларининг ўрни, товар захираларини 
яратиш билан боғлиқ масалалар, улгуржи савдо корхоналарида товар 
захираларини яратишнинг ижтимоий-иқтисодий аҳамияти мазкур мақолада 
ёритиб берилган. 

Abstract: The role of inventories in meeting the needs of the population in the most 
important goods in today's pandemic, issues related to the creation of inventories, the 
socio-economic importance of creating inventories in wholesale enterprises are covered in 
this article. 

Кириш 
Ўзбекистонда амалга ошириб келинаётган ижтимоий-иқтисодий ислоҳотларни 

ва иқтисодиёт тармоқларида фаолият юритаётган корхоналарнинг фаолиятини 
пандемия шароитида давом эттириш, ишлаб чиқариш корхоналари ва аҳолининг энг 
зарур турдаги товар-моддий ресурсларга бўлган эҳтиёжларини қондириш долзарб 
масалалардан ҳисобланади [1]. Ўзбекистон иқтисодиёти тармоқлари корхоналарида 
глобал инқирозни салбий таъсирларини юмшатишда улгуржи савдонинг ҳам ўз ўрни 
бор.  

Улгуржи товар айланмаси ривожланиши ва ўсиши тармоқлараро алоқаларни 
мустаҳкамлаб, иқтисодий ўсишни таъминлайди. Пандемия шароитида ишлаб 
чиқариш узлуксизлигини таъминлаш, тайёр маҳсулотлар ишлаб чиқариш ҳажмини 
ошириш ва истеъмол бозорини тўйинтиришда улгуржи савдонинг роли янада 
ошмоқда. Чунки, техник-ишлаб чиқариш мақсадларига мўлжалланган маҳсулотлар 
бозорида ҳам, истеъмол бозорида ҳам улгуржи савдо корхоналари борки, товар-
моддий ресурслар ҳаракати узлуксиз таъминланади. Пандемия шароитида ишлаб 
чиқариш узлуксизлигини ва истеъмол бозорини тўйинишини таъминлаш улгуржи 
савдодаги захиралар ҳисобидан амалга оширилишига эътиборни қаратиш лозим. Энг 
асосийси улгуржи савдо корхоналари «таъминот-ишлаб чиқариш-тақсимот-
истеъмол» занжирининг товар-моддий ресурслар захирасини ҳосил қилувчи асосий 
оралиқ бўғини ҳисобланади. Улгуржи савдо корхоналари фаолиятида захираларни 

яратиш, уларни сақлаш, ассортимент ва миқдор бўйича назорат қилиш ва бошқариш 
асосий функция ҳисобланади. 

Олиб борилган тадқиқотлар асосан улгуржи савдонинг асосий мазмун-
моҳияти, воситачилик фаолияти, ташкилий-иқтисодий механизмлари, улгуржи савдо 
айланмасининг самарадорлиги, функциялари, маркетинг фаолиятига бағишланган. 
Лекин улгуржи савдода захираларни яратишнинг ташкилий-иқтисодий 
механизмлари, захираларни оптималлаштириш жиҳатлари кам ўрганилган. Шундан 
келиб чиққан, ҳолда пандемия шароитида улгуржи савдо корхона ва ташкилотларида 
захираларни яратишнинг заруриятини асослаб бериш, ташкилий-иқтисодий 
механизмларини такомиллаштириш масалаларига эътибор қаратилди. 

Мавзуга оид адабиётлар таҳлили 
Мавзуга оид, яъни товар захираларини бошқариш асосан логистикага оид 

илмий изланишларда кенг ўрганилган. Шунингдек, менежмент ва маркетингга боғлиқ 
илмий изланишларда ҳам тадқиқ қилинган. Логистика асосан зихира сиёсати билан 
шуғулланадиган фан ҳисобланганлиги учун ҳам ушбу йўналишда тадқиқот олиб 
борган мутахассислар маҳсулот етказиб бериш тизимини бошқариш, захираларни 
бошқариш бўйича алоҳида илмий изланишлари тақсинга сазовардир. Жумладан, 
Bowersox D.J., Closs D.D., Hedfeich O.K. логистика менежменти бўйича кенг 
тадқиқотларида, товар захираларини бошқариш муаммолари, логистик занжирнинг 
ҳар бир бўғинида захирани ташкил этиш ва бошқариш масалаларига тўхталиб ўтган 
[3].  

Маҳсулот етказиб бериш занжирларида, жумладан, бошланғич хомашё 
ресурсларни ишлаб чиқариш корхоналарига етказишда захиранинг ўрни, захирани 
яратиш тамойиллари, захираларни бошқаришда етказиб беришлар занжирларига 
мослашиш ҳамда логистик фаолиятни асосий ечимларга интеграциялаш ва 
мувофиқлаштириш масалалари С.Джеймс, Ф.Доналд, Д.Вудлар изланишида тадқиқ 
қилган [4].  

Захираларни бошқариш бўйича МДҲ олимларининг илмий изланишлари ҳам 
тақсинга сазовордир. С.В.Токманев логистик инфратузилмани ривожлантиришда 
улгуржи-воситачилик фаолиятида захираларни бошқаришнинг методологиясини 
тадқиқ қилган [12]. О.Ю.Гришева тадқиқотларида саноат маҳсулотлари савдосида 
моддий оқимларни интеграциялашнинг логистик координацияси ўрганилган[10], 
В.В.Кобзев саноат корхоналарининг етказиб бериш занжирларини бошқаришнинг 
усуллари [11], етказиб бериш занжирини ташкил этишда захираларни ўрни Л.Дуглас 
томонидан тадқиқ қилинган [9]. 

Товар захираларини бошқариш маркетинг бўйича илмий изланишлар олиб 
борган олимлар ишларида ҳам ўрганилган. Маркетингга оид илмий изланишларнинг 
савдо каналларини шакллантириш, товар ҳаракатининг бўғини сифатида захираларни 
меъёрлаштириш масалалари тадқиқ қилинган. Шунингдек, маркетинг-логистика 
атамаси ҳам Philip Kotler, Kevin Lane Keller тадқиқотларида кенг ишлатилади [8]. 
Martin Christopher, Helen Peck ишларида ҳам маркетинг-логистика тадқиқ қилинган 
[7].  

Юқорида олиб борилган илмий тадқиқот ишларининг методологик асосларига 
таянган ҳолда, улгуржи савдо корхоналарида товар захираларини ташкил этиш ва 
бошқариш масаласи тадқиқ этилади 

Таҳлил ва натижалар 
 Ҳар қандай товар захираси тақчилликни бартараф қилиш мақсадида 
яратилади. Тақчиллик қуйидаги кўринишларда содир бўлиши мумкин: табиий 
тақчиллик, технологик тақчиллик ва бошқа турли кўринишлардаги тақчиллик. Бошқа 
турли кўринишдаги тақчиллик фавқулотда вазиятларда, урушларда, эпидемия 
вазиятларида вужудга келади. 
 Иқтисодиётда истеъмолчи ва етказиб берувчи ўртасидаги муносабатлар талаб 
ва таклифнинг ўзаро мутаносиблигига асосан ўрнатилади. Иқтисодий хўжалик 
юритиш механизмининг “ишлаб чиқариш-тақсимот-айрибошлаш-истеъмолчи” 
занжирида фаолият кўрсатадиган хўжалик юритиш субъектлари ўртасидаги талаб ва 
таклиф нисбати доимо мутаносиб бўлавермайди. Айниқса, бугунги пандемия 
шароитида талаб ва таклиф нисбати номутаносиб бўлиш даражаси юқоридир. 
Мутаносибликни таъминлаш учун эса захираларнинг яратилганлиги, уларнинг 
таркиби ва ҳажми муҳимдир.  

Иқтисодий хўжалик юритиш механизмининг “ишлаб чиқариш-тақсимот-
айрибошлаш-истеъмолчи” циклида товар ҳаракатини ташкил этиш ва бошқаришда 
улгуржи савдо корхона ва ташкилотларининг захиралари чакана савдо 
корхоналарини мунтазам товар таъминотини амалга оширишда асосий манба бўлиб 
хизмат қилади.  

Улгуржи савдо ташкилотларининг асосий иқтисодий кўрсаткичларига улгуржи 
товар айланмаси, товар захиралари, товар захирасини кунларда айланиши кабилар 
киради. Улгуржи савдо айланмасини улгуржи корхоналарнинг иқтисодий ва 
молиявий кўрсаткичлари шаклланишининг асосини ташкил қилади. Чунки барча 
иқтисодий ва молиявий кўрсаткичлар улгуржи савдои айланмасининг ҳосиласи 
ҳисобланади. Жорий ёки давр охиридаги товар захиралари миқдори улгуржи савдо 
айланмаси кўрсаткичи рентабеллигини тавсифловчи кўрсаткичдир.  

Улгуржи савдо айланмаси ўзгармаган ҳолда давр охиридаги товар захираси 
миқдорининг камайиши айланма маблағлардан фойдаланиш рентабеллигини 
ўсганлигини кўрсатади ва аксинча. Товар захираси қолдиғи, кунларда кўрсаткичи, 
ўртача суткалик истеъмолнинг ҳисобланган қийматида неча кунлик товар захираси 
қолганлигини ифодалайди. Бу учун кўрсаткич улгуржи савдо фаолиятини рационал 
бошқаришнинг инструментал кўрсаткичлари ҳисобланади. 

Республика улгуржи савдо ташкилотларининг улгуржи товар айланмаси ва 
товар захиралари кўрсаткичлар бўйича динамикаси ўсиш тенденциясига эга. Товар 
айланмасининг товар захиралари билан таъминланиши, кунларда кўрсаткичи ҳам 
ўсмоқда. Охирги уч йилда товар захираси қолдиғи уч ойни ташкил этмоқда (1-
жадвал). Бундай ҳолат улгуржи савдо корхоналарида айланма маблағлардан 
фойдаланиш самарадорлигининг пасайишини кўрсатади. Демак бу ерда товар 
захирасини бошқариш билан боғлиқ бўлган муаммо мавжуд. 

Товар захиралари иқтисодиётнинг ривожланиш эҳтиёжларига мувофиқ 
шакллантирилиши керак. Агар товар захиралари зарурий ижтимоий даражадан 
юқори бўлса, уларга кераклигидан кўпроқ айланма маблағлар жалб этилган бўлади. 
Бу эса кенгайтирилган такрор ишлаб чиқариш жараёнига анча зарар етказади. 
Захираларнинг етишмаслиги ишлаб чиқариш, савдо-сотиқ ва истеъмолда 

тақчилликни келтириб чиқаради. Бу иқтисодий ва ижтимоий ҳаётда катта салбий 
оқибатларга олиб келиши мумкин. 

1-жадвал 
Улгуржи савдо ташкилотларининг асосий кўрсаткичлари1 

Кўрсаткичлар 2014 й. 2015 й. 2016 й. 2017 й. 2018 й. 

Улгуржи товар 
айланмаси, млрд. сўм 

26749,1 30413,0 38301,6 42185,9 63528,5 

Улгуржи савдо 
корхоналарида товар 

захиралари (йил 
охирида), млрд. сўм 

6659,3 7780,1 9489,9 10767,3 13166,7 

Товар айланмасининг 
товар захиралари 

билан таъминланиши, 
кунларда 

90 92 89 92 92 

Улгуржи товар 
айланмасини ўсиш 

суръати 

111,0 107,1 116,5 110,2 126,8 

 
Бундан ташқари талаб ва таклиф мувофиқлигининг тасодифий бузилишлари 

ҳам товар захираларининг ўзгариши ҳисобига тенглаштирилиши керак. Бу ҳолда 
нафақат узлуксиз савдо таъминланади, балки талаб ўзгарган пайтларда талаб ва 
таклиф ўртасидаги тўғри мувозанатни сақлаб қолиш имкониятини беради. 

Қайд қилиш керакки, товарларни истеъмолчиларгача етказиш буюртмаларга 
кўра амалга оширилади. Товарларга бўлган талабнинг динамиклигини, товарларни  
истеъмол жойигача етказиб беришга эса уни кечиктириши мумкин бўлган тасодифий 
омиллар таъсир қилиши мумкинлигини ҳисобга олган ҳолда товар захираларини 
ҳосил қилиш ва уларни керакли миқдорда сақлаб туриш ҳам талаб қилинади. Сотиш 
давомида товар захиралари камайади ва захиранинг камайган қисми зарурий 
миқдордаги товарлар билан тўлдирилиши керак. Акс ҳолда шаклланган 
ассортиментнинг барқарорлиги бузилади ва ноқулай шароитлар туғилади, бунинг 
натижасида эса улгуржи корхона фойдасини тўлиқ ололмайди, мижозларга хизмат 
кўрсатиш ёмонлашади. 

Улгуржи савдода товар-моддий ресурслар захирасини шакллантириш, товар 
ассортименти ва миқдорини меъёр даражасида ушлаб туриш катта миқдордаги 
молиявий маблағлар, меҳнат ресурсларини сарфлашни ҳамда етарли қувватдаги 
моддий техника базасидан фойдаланишни тақозо қилади. Товар захираларини 
меъёрлаштириш маркетинг логистикасининг мақсадларига истеъмолчиларни 
қониқтириш жиҳатидан ҳам, кўрсатилаётган хизматларнинг сифатига ҳам таъсир 
кўрсатади. Товар захиралари билан боғлиқ ҳолда улгуржи савдода кўрсатиладиган 
хизматлар таркиби шаклланади.Товар айланмасининг ўсиши билан товар захиралари 
ҳажми ҳам мамлакатимизда ўсиб бормоқда (1-расм). 

Улгуржи савдо корхоналарида товар захираларини яратиш ва уни оптимал 
бошқариш зарурлигининг бир нечта сабаблари мавжуд. 

Асосий сабаб ишлаб чиқариш ва истеъмол жараёни узлуксизлигини 
таъминлашдир. Чунки, улгуржи савдо корхоналари ишлаб чиқарувчи корхоналарни 

 
1 Йиллик статистик ҳисоботлар (www.stat.uz) маълумотлари 

хом ашё, ярим тайёр маҳсулотлар, эҳтиёт қисмлар билан таъминлайди. Етарли 
захираларнинг бўлмаслиги сабабли технологик жараённинг тўхташи ишлаб чиқариш 
корхоналарининг катта миқдорда зарар кўришига олиб келиши мумкин. 

 
1-расм. Улгуржи савдо ташкилотларининг товар захиралари ҳақида маълумот  

(йил охирида, млрд. сўм) 
 
Иккинчи сабаб хом ашёни тайёрлашнинг мавсумийлиги бу асосан қишлоқ 

хўжалиги маҳсулотларини  қайта ишлаш билан шуғулланувчи фирма ва компаниялар 
фаолиятига таалуқли. 

Учинчи сабаб, истеъмол бозорида тайёр маҳсулотлар тақсимотини амалга 
ошириш. Улгуржи савдо корхоналари тайёр маҳсулотларни чакана савдо 
корхоналарига етказиб беришни таъминлайди. Бунда улгуржи савдо корхоналарида 
мавжуд захиранинг мавжудлиги муҳимдир. 

Тўртинчи сабаб, маҳсулот ишлаб чиқарувчилар ишлатадиган хом ашё нархини 
ўзгаришининг мавсумий характерга эгалигидир. Яъни, нархлар арзон пайтда етарли 
миқдордаги захирани яратиб, улардан нархлар қимматлашган даврда ишлаб 
чиқаришда фойдаланиш. 

Захиралар яратиш ва уларни сақлаш билан боғлиқ бўлган асосий муаммо, бу 
катта миқдордаги айланма маблағларнинг хом ашё ва моддий ресурслар 
кўринишида «музлаб» қолишидир. Бу жараённи иқтисодий адабиётларда 
маблағларнинг иммобилизацияси дейилади. Айланма маблағларнинг айланиш 
тезлиги қанчалик юқори бўлса, иқтисодиёт шунча рентабелли ҳисобланади. Айланма 
маблағлар айланиш тезлигининг ошиши деганда, хом ашё ва моддий ресурслар 
захираси ҳажмининг камлиги ва захирада узоқ муддат сақланмаслиги тушунилади. 
Бунга эришиш учун захираларнинг оптимал даражасини аниқлаш керак ва уларни 
оптимал бошқариш талаб қилинади. Статистик маълумотларни таҳлил қилиш шуни 
кўрсатмоқдаки кейинги ўн йилликлар мобайнида, айниқса макроиқтисодиётда 
моддий ресурслар захирасининг ҳажми ва уларни сақлашга қилинаётган харажатлар 
ҳажми ўсиш тенденциясига эга.  

Кўпгина улгуржи савдо корхоналари захираларни сақлаш билан боғлиқ бўлган 
харажатларни аниқ баҳоламайдилар ва натижада катта миқдордаги маблағлар сарф 

қиладилар. Шу ўринда таъкидлаш лозимки, захиралар билан боғлиқ бўлган 
харажатларни баҳолаш муҳим аҳамиятга эгадир. Улгуржи савдода захиралар билан 
боғлиқ бўлган харажатларни баҳолашда капитал харажатлар, захираларга хизмат 
кўрсатиш билан боғлиқ бўлган харажатлар, омбор харажатлари, хатар билан боғлиқ 
харажатларга эътибор қаратиш лозим. 

Таҳлил натижалари улгуржи савдо корхоналарида захираларни сақлаш, уларга 
эгалик қилиш ва буюртмаларни бажариш билан боғлиқ бўлган логистик сервис 
хизмат харажатларини баҳолаш муаммоси мавжудлигини кўрсатди. 

Улгуржи савдо корхоналарида маҳсулотлар захираси нормасининг иқтисодий 
моҳиятини қуйидагича изоҳлаш мумкин. Улгуржи савдо корхонаси истеъмолчи 
буюртмасига мос, ассортиментни буюртмада кўрсатилган миқдорда шакллантириш 
талаб қилинади. Бунда улгуржи савдо корхонаси томонидан товар-моддий 
ресурсларни саралаш, қадоқлаш, тайёрлаш, юклаш, жўнатиш ва ҳужжатларни 
расмийлаштириш билан боғлиқ операциялар бажарилади. 

Истеъмолчи буюртмаси бажарилгандан сўнг, захирани тўлдириш масаласи 
қўйилади. Бу ерда захирани тўлдириш учун таъминотчиларга қанча миқдорда 
буюртма бериш кераклиги, буюртмани бериш ва бажариш вақтлари тўғрисида 
мақбул қарорларни қабул қилиш муаммоси юзага келади. Умумий ҳолда улгуржи 
савдо корхонаси томонидан товар-моддий ресурслар захирасини оптимал бошқариш 
бўйича кирувчи ва чиқувчи буюртмалар билан боғлиқ бўлган логистик операциялар 
комплекси бажарилади. Улгуржи савдо корхонаси томонидан ушбу операция ва 
функцияларни самарали бажариш учун захира ҳажми, буюртма миқдори, буюртмани 
бериш ва бажариш вақтларининг илмий-иқтисодий, техник-технологик ва ташкилий-
таркибий жиҳатлардан асосланган меъёрларини ишлаб чиқиш муаммосини ҳал 
қилиш вазифаси ҳам вужудга келади.  

Хулоса ва таклифлар 
 Улгуржи савдо корхоналари фаолиятининг натижаси улар томонидан товар-
моддий ресурслар ҳаракатини ташкил қилиш ва бошқариш тизими қандай даражада 
лойиҳаланганлиги ва фойдаланилаётганлигига боғлиқ. Жаҳон амалиётида бундай 
тизимларни лойиҳалашнинг асосида логистик ёндошув ётади. Логистика 
концепциясига кўра товар оқими (ҳаракати) буюртмаларни on-line режимида бериш 
ва оптимал бошқариш орқали захираларнинг оптимал миқдорини яратиш эвазига 
амалга оширилади. 
 Пандемия шароитида товар захирасини яратиш ва улгуржи савдо 
самарадорлигини ошириш бўйича таклиф ва тавсияларимиз қуйидагилардан иборат: 

1. Улгуржи савдода товар захираларини самарали бошқариш, сақлаш ва 
етказиб бериш тизимида рақамли технологияларни қўллаш негизида ахборот 
технологияларининг 3PL ва 4PL провайдерлик хизматларини жорий этиш.  

2. Улгуржи савдонинг маҳсулот етказиб бериш “улгуржи савдо-ишлаб чиқариш” 
ва “улгуржи савдо-чакана савдо” занжирларидаги товар ҳаракати ривожланишини 
прогнозлашнинг “on-line” режимида “мижоз талабини аниқ муддатда, керакли 
ҳажмда ва талаб этилган сифат даражасида қондириш” моделини такомиллаштириш. 

3. Ўзбекистоннинг саноатлашган ҳудудларида, Тошкент, Фарғона, Самарқанд, 
Навоий, Қашқадарё вилоятларида хомашё ресурслар захираларини сақлайдиган 
марказий омбор хўжаликларини ташкил этиш. 

4. Улгуржи савдо корхона ва ташкилотларининг ҳудудий фаолиятини 
кенгайтириш, республиканинг барча ҳудудларида тайёр маҳсулотлар захирасини 
сақлашга ихтисослашган логистик марказлар ташкил этиш.  

 5. JIT (just in time) «ўз вақтида», MRP (material requirements planning) моддий 
ресурсларни режалаштириш ва MRP II (manufacturing resource planning) ишлаб 
чиқариш ресурсларини режалаштириш ва тақсимотини ташкил этиш концепциясини 
рақамли маркетинг технологиялари асосида улгуржи савдо фаолиятига 
мувофиқлаштириш механизмини ишлаб чиқиш. 

6. Улгуржи савдо корхоналари билан хомашё ресурсларни тайёрловчи ва 
етиштирувчи субъектлар ҳамда ишлаб чиқариш корхоналари ўртасида кластерлар 
ташкил этиш, ташкил этиладиган кластерларда товар-моддий ресурслар захирасини 
бошқаришнинг “Kаnban” микрологистик тизимларини яратиш.  

